
Foreword

The papers compiled in these e-proceedings are papers presented online at Technology,
Science, Social Sciences and Humanities International Conference 2022 (TeSSHI 2022) held on
30 June 2022 at Universiti Teknologi MARA (UiTM) Cawangan Kedah, Kedah, Malaysia. With
the theme, Reengineering Knowledge and Creativity for Global Excellence, the conference
has brought together presenters of diverse background who shared their conceptual and
empirical papers in broad areas that are subsumed under the fields of Technology, Science,
Social Sciences and Humanities. These e-proceedings comprise current researches that were
undertaken with the rigorous endeavour of knowledge enhancement to ensure that the world of
academia will continue to flourish. It is thus hoped that readers will significantly benefit from

knowledge contained in these proceedings.

TeSSHI 2022 and these e-proceedings would not have been possible without the great efforts
from the presenters, and the generous support from the TeSSHI 2022 committee members and
the Rector of UiTM Cawangan Kedah, Prof. Dr. Mohamad Abdullah Hemdi. A heartfelt gratitude
is extended to all involved. It is hoped that these e-proceedings will be an impetus to stimulate

futher studies and research that benefit the society at large.

Penggunaan Video YouTube dalam Pengajaran dan
Pembelajaran Bahasa Mandarin: Satu Tinjauan Awal

Lee Chai Chuen
Akademi Pengajian Bahasa
Universiti Teknologi MARA Cawangan Kedah
lcc76@kedah.uitm.edu.my

Nor Azrina Mohd Yusof
Fakulti Perakaunan
Universiti Teknologi MARA Cawangan Kedah
yinal437@kedah.uitm.edu.my

ABSTRAK

Kebolehan untuk berkomunikasi dalam bahasa Mandarin merupakan satu kelebihan
bagi para graduan untuk menempatkan diri di arena pekerjaan, terutamanya di pasaran negara
China. Namun begitu, untuk menguasai bahasa Mandarin dengan mabhir, para pelajar perlu
menguasai terlebih dahulu empat nada, kosa kata serta memahami struktur bahasa yang
berbeza. Oleh yang demikian, mempelajari bahasa Mandarin merupakan satu cabaran besar
kepada pelajar yang tidak mempunyai asas terutamanya dari segi mengingati dan menyebut
nada sesuatu perkataan dengan betul serta mengingat maksud kosa kata walaupun hanya
pada tahap permulaan pembelajaran bahasa Mandarin. Justeru itu, penggunaan video YouTube
sebagai alat bantu mengajar dalam bahasa Mandarin amat bersesuaian kerana terdapat pelbagai
manfaat yang boleh didapati oleh pelajar seperti memudahkan pelajar membuat rujukan sendiri,
memainkan video berulang-kali untuk mendengar sebutan dengan betul dan juga pengajar boleh
memperkenalkan kebudayaan masyarakat Cina dengan menayangkan video yang bersesuaian.

Kata kunci: YouTube, video bahasa Mandarin, pengajaran dan pembelajaran.

PENGENALAN

Dalam menuju ke era globalisasi ini, kebolehan untuk berkomunikasi dalam bahasa
Mandarin merupakan satu kelebihan bagi para graduan untuk menempatkan diri di arena
pekerjaan, terutamanya di pasaran negara China. Ini kerana negara China telah menjadi salah
sebuah kuasa ekonomi yang terbesar di dunia. Negara China kini mempunyai lebih daripada
1.3 bilion penduduk. Selain itu, disebabkan perkembangan hubungan budaya asing, status
Bahasa Mandarin di dunia juga telah meningkat dengan ketara. Berdasarkan statistik daripada
The Most Spoken (n.d), bahasa Mandarin mempunyai paling ramai penutur jati di dunia iaitu
hampir 1 bilion.

Namun demikian, mempelajari bahasa Mandarin bukan suatu perkara yang mudah
kepada para graduan yang tidak mempunyai asas bahasa Mandarin. Ini kerana sebagai
penutur bukan jati, mereka perlu mahir menguasai empat nada bahasa Mandarin dan
memahami struktur bahasa yang berbeza daripada struktur bahasa ibunda mereka iaitu bahasa
Melayu dalam pembelajaran bahasa Mandarin (Lee & Mohd Yusof, 2018). Justeru itu,
mempelajari bahasa Mandarin merupakan satu cabaran besar kepada pelajar yang tidak
mempunyai asas terutamanya dari segi mengingati dan menyebut nada sesuatu perkataan
dengan betul serta mengingat maksud kosa kata walaupun hanya pada tahap permulaan
pembelajaran bahasa Mandarin.

Untuk menarik minat pelajar terutamanya penutur bukan jati, para pengajar hendaklah
mengambil inisiatif utk mempelbagaikan cara pengajaran dengan menggunakan alat atau
bahan bantuan seperti multimedia, dan tidak hanya memfokuskan kepada pengajaran
tradisional iaitu chalk and talk supaya pelajar dapat berasa mempelajari bahasa Mandarin
adalah tidak begitu sukar dan menyeronokkan. Menurut Naismith et al., (2004), perkembangan
teknologi maklumat dan komunikasi dengan laju dan secara meluas telah memberi kesan kepada
semua aspek kehidupan termasuk bidang pendidikan. Teknologi dalam pendidikan dikaitkan
dengan penggunaan peralatan dan teknik pengajaran terkini seperti laptop, telefon pintar,
papan putih interaktif, internet, aplikasi YouTube dan sebagainya dalam proses pengajaran dan
pembelajaran (Malik & Agarwal, 2012). Perkembangan teknologi dalam pendidikan adalah
faktor penyumbang kepada pengaplikasian elemen multimedia dalam pengajaran dan
pembelajaran. Justeru itu, penggunaan elemen multimedia memainkan peranan penting dalam
memberikan ciri-ciri interaktiviti yang menarik serta merupakan satu keperluan dalam
memperbaiki dan meningkatkan proses pengajaran dan pembelajaran pada masa kini (Nayef,
2015). Video merupakan salah satu elemen multimedia banyak diaplikasikan dalam pengajaran
dan pembelajaran. Ini kerana video sangat mudah menarik perhatian penonton dalam
persembahan aplikasi multimedia. Gamboa (2019) menyatakan bahawa video mempunyai
elemen-elemen seperti suara, pergerakkan, warna dan lanskap yang berbeza dapat
meningkatkan kebolehan pelajar untuk mendapatkan bahan pembelajaran.

Pada zaman teknologi ini, YouTube merupakan sebuah laman web perkongsian video
yang sangat popular di mana pengguna boleh memuat naik, menonton dan berkongsi klip video
(Duffy, 2008). Rangkaian sosial ini bukan sahaja digunakan untuk menyiarkan video peribadi,
komersial dan sebagainya, tetapi aplikasi YouTube juga telah digunakan sebagai satu medium
pengajaran dan pembelajaran oleh pendidik di sekolah, institusi pengajian tinggi, pusat tuisyen
dan sebagainya. Ini boleh dilihat dalam laman web Top 150 Tools for Education 2021, laman
sosial YouTube telah menduduki tangga pertama dalam jadual 150 alat terbaik untuk
pendidikan pada tahun 2021 (Top Tools, n.d). Justeru itu, aplikasi YouTube sangat sesuai
digunakan oleh para pengajar dan juga pelajar yang penutur bukan jati dalam pengajaran dan
pembelajaran Bahasa Mandarin.

DEFINISI YOUTUBE

YouTube ialah sebuah laman web pengehosan video Amerika Syarikat yang beribu
pejabat di San Bruno, California (“YouTube,” 2022). Laman web ini telah dicipta oleh tiga bekas
pekerja PayPal iaitu Chad Hurley, Steve Chen dan Jawed Karim pada Februari 2005. Pada
November 2006, ‘YouTube’ telah dibeli oleh Google (“YouTube,” 2022). Pada masa kini, laman
web YouTube telah menjadi salah satu laman web yang paling terkenal di negara Amerika
Syarikat serta di seluruh pelusuk dunia. Sebut sahaja video apa yang ingin ditonton di internet,
sudah tentu platform sosial YouTube akan menjadi pilihan utama untuk mencari video tersebut.
Ini kerana pelbagai kategori seperti hiburan, pendidikan, sejarah, sains, ekonomi, sejarah dan
sebagainya semua ada di dalam YouTube. Maka boleh dikatakan aplikasi sosial ini merupakan
satu platform perkongsian video dan tontonan yang paling diminati oleh pengguna internet.

Laman web YouTube mempunyai pelbagai kategori video. Secara umumnya, video-video
yang terdapat dalam laman web YouTube adalah seperti filem dan animasi, muzik, pendidikan,
hiburan, komedi, sukan, blog, cara dan gaya, permainan, sains dan teknologi, berita dan politik,
kereta dan kenderaan, menjelajah dan acara, haiwan peliharaan dan haiwan serta video-video
yang dimuat turun oleh oleh pengguna YouTube itu sendiri. Semua video ini dapat ditonton oleh
pelbagai lapisan masyarakat iaitu kanak-kanak, remaja, dan dewasa. Walau bagaimanapun,
terdapat juga video yang tidak ditapis yang mana tidak sesuai ditonton seperti video yang
berunsurkan seks, hasutan, penderaan dan sebagainya.

SALURAN YOUTUBE DALAM PENGAJARAN DAN PEMBELAJARAN BAHASA MANDARIN

Laman web YouTube boleh berfungsi sebagai satu alat pendidikan kepada penggunanya.
Laman sosial ini diibaratkan sebagai sebuah lombong emas untuk pengguna terutamanya
pengajar dan pelajar untuk menggali sumber, video dan pelajaran bahasa Mandarin yang
berpotensi. YouTube menawarkan kandungan yang pelbagai dan hampir tidak terhad, maka
dapat memenuhi sebarang keperluan atau pilihan sama ada kepada pengajar atau pelajar.
Tambahan pula, YouTube adalah percuma dan juga salah satu cara terbaik untuk belajar bahasa
Mandarin. Pengguna boleh mempelajari bahasa Mandarin di YouTube dengan tiga cara utama
iaitu mengikuti video tutorial, menonton klip bahasa Mandarin dengan sari kata bahasa Inggeris
dan mendengar lagu dalam video.

Terdapat pelbagai saluran YouTube yang berkaitan dengan pengajaran dan
pembelajaran bahasa Mandarin. Di satu sudut lain, ini telah menjadi satu cabaran besar yang
dihadapi oleh pengguna apabila mereka ingin mencari saluran atau kandungan yg sesuai untuk
mempelajari bahasa Mandarin. Ini kerana cara pengajar dan pelajar memilih dan menggunakan
video adalah penting supaya dapat mencapai target pengajaran dan pembelajaran yang
optimal. Justeru itu, pengajar dan pelajar boleh terlebih dahulu menggunakan laman web
Google untuk mencari maklumat tentang saluran-saluran YouTube yang bersesuaian dengan
tahap pengajaran dan pembelajaran bahasa Mandarin. Misalnya mencari laman web
FeedSpot, GoEast, DigMandarin, Hanbridge Mandarin yang mana boleh mendapatkan senarai
saluran YouTube pembelajaran bahasa Mandarin yang komprehensif. Berdasarkan laman web
FeedSpot, saluran YouTube pembelajaran bahasa Mandarin yang terbaik adalah seperti
eChineselLearning, Yoyo Chinese, Chinese Buddy, Everyday Chinese, SyS Mandarin,
Mandarin Corner, Learn Chinese with Litao, Learn Chinese with ChineseClass101.com, Fluent
in Mandarin, Slow & Clear Chinese dan sebagainya. Saluran YouTube ini telah disenaraikan
mengikut jumlah pelanggan, tontonan, kiraan video, kualiti video dan kemas kini yang kerap.

FAEDAH PENGGUNAAN VIDEO YOUTUBE DALAM PENGAJARAN DAN PEMBELAJARAN
BAHASA MANDARIN

Seiring dengan perkembangan multimedia dalam pendidikan, video YouTube telah
menjadi salah satu media yang popular dan semakin banyak digunakan oleh pengajar sebagai
salah satu sumber pedagogi dalam proses pembelajaran dan pengajaran. Penggunaan video
YouTube yang bersesuaian dengan kandungan kursus atau mata pelajaran bahasa Mandarin
sebagai alat bantuan dalam proses pembelajaran dan pengajaran dapat menarik minat pelajar,
membuatkan pelajar mengingati apa yang telah diajar dengan cepat dan berkesan, memberi
pengalaman baru yang tidak dapat dibawa masuk ke bilik kuliah, ini secara tidak langsung akan
meningkatkan motivasi pelajar untuk belajar bahasa Mandarin dan berasa belajar bahasa
Mandarin sangat menyeronokkan dan bermakna.

Di samping itu, penerangan secara visual menerusi video dapat memudahkan pelajar
untuk memahami dan mengingat konsep pembelajaran yang kompleks (Chtouki et al., 2012).
Video mempunyai eleman-elemen mutimedia seperti teks, grafik, dan audio adalah senang
menarik minat perhatian pelajar dan juga dapat merangsang deria penglihatan dan
pendengaran terutamanya pelajar yang ingin mempelajari sebutan dan mengingat maksud
pelbagai kosa kata, frasa bahasa Mandarin dengan betul dan tepat. Tambahan pula, video dalam
YouTube yang digunakan oleh pengajar boleh diakses dan ditonton beberapa kali pada bila-bila
masa di YouTube atau dimuatturun secara percuma oleh pelajar sekiranya perlu. Ini sangat
sesuai dengan keperluan pelajar yang mempelajari bahasa Mandarin pada tahap permulaan
kerana belajar menguasai empat nada dalam bahasa Mandarin merupakan cabaran terbesar
kepada pelajar terutamanya pelajar yang merupakan penutur bukan jati. Pelajar boleh berlatih
dengan menonton beberapa video menarik yang berkaitan dengan nada agar dapat mengingati
dan menyebut empat nada dengan baik dan tanpa merasa bosan.

Penggunaan video dapat meningkatkan penglibatan dan motivasi pelajar dalam mempelajari
sesuatu. Maka pengajar seharusnya menggunakan video agar dapat memanfaatkan pengajaran di

dalam bilik kuliah sebagai alat yang praktikal bagi menambah kualiti kaedah konvensional sedia ada
(Shaples, 2000). Pengajar hendaklah memilih video-video Mandarin dalam YouTube yang
bersesuaian dengan kandungan silibus pengajaran seperti kosa kata, struktur ayat, dialog ringkas
dan ilmu kebudayaan Cina untuk dijadikan sebagai alat bantu mengajar agar menarik minat pelajar
dan menjadi pengajaran lebih berkesan. Misalnya pengajar boleh menayangkan beberapa video
pendek yang menarik untuk memperkenalkan lagenda, makanan, aktiviti, pantang larang dan
sebagainya semasa mengajar topik yang berkaitan dengan perayaan Tahun Baru Cina supaya
pelajar dapat lebih mengenali kebudayaan Cina. Pengajar boleh mengamalkan cara menonton
sambil memberi penerangan atau menerang selepas menonton. Para pelajar akan lebih mudah
tertarik dan menumpukan perhatian dengan menonton video-video pendek ini dan sekaligus dapat
mempercepatkan kadar pemahaman pelajar.

Secara umumnya, video merupakan komponen paling menarik dalam multimedia.
Terdapat pelbagai video dalam saluran YouTube yang berkaitan dengan pengajaran dan
pembelajaran bahasa Mandarin mampu membawa unsur realistik atau keadaan sebenar
kepada pelajar. Ini secara tidak langsung dapat memberikan satu pengalaman baru kepada
pelajar. Misalnya video-video yang berkaitan dengan kandungan melancong atau bercuti di
China, dapat membawa pelajar ke tempat-tempat yang terkenal di China. Pelajar seolah-olah
dapat merasai suasana melancong atau bercuti di tempat itu. Maka pengajaran video ini dapat
mempengaruhi perasaan emosi pelajar dengan lebih nyata. Di samping itu, pelajar juga boleh
menonton atau mengulangkaji kandungan video yang dipilih dan digunakan oleh pengajar
secara ulangan tanpa mengira masa dan tempat. Pelajar juga boleh belajar secara kendiri atau
berkumpulan tanpa memerlukan pengajar di sisi mereka sepanjang masa.

Dalam konteks pengajaran dan pembelajaran, YouTube berfungsi sebagai repositori
sumber video untuk membantu kedua-dua pengajar dan pelajar (DeWitt et al., 2013). Ini secara
tidak langsung dapat memudahkan pengajar dan pelajar untuk membuat rujukan berkenaan
sesuatu kandungan pengajaran dan pembelajaran. Pengajar dan pelajar boleh melanggan
saluran YouTube pembelajaran bahasa Mandarin yang gemar dan berguna supaya dapat
mencari saluran itu semula dengan senang pada masa yang diperlukan. Selain itu, pelajar boleh
menonton video dengan mengawal perjalanan video iaitu memainkan video, memberhentikan
seketika atau mengulangi video mengikut keperluan dan tahap kefahaman masing-masing
semasa mereka hendak membuat rujukan dan mengulangkaji kandungan dalam video. Maka
proses pembelajaran dapat dilakukan mengikut keperluan dan tahap penerimaan pelajar dan
bukan sekadar mengikut keperluan pengajar.

Justeru itu, penggunaan video YouTube sebagai alat bantu mengajar dalam bahasa
Mandarin amat bersesuaian kerana terdapat pelbagai manfaat yang boleh didapati oleh pelajar
seperti memudahkan pelajar membuat rujukan sendiri, memainkan video berulang-kali untuk
mendengar sebutan dengan betul dan juga pengajar boleh memperkenalkan kebudayaan
masyarakat Cina dengan menayangkan video yang bersesuaian.

KESIMPULAN

Mempelajari bahasa Mandarin memerlukan pelajar menguasai empat nada. Ini kerana
kesilapan menyebut dan membaca nada yang berlainan akan membawa maksud berlainan.
Secara tidak langsung, pelajar mudah berasa bosan dan tidak yakin untuk menyebut dan
berkomunikasi dalam bahasa Mandarin. Justeru itu, pengajar hendaklah mengambil inisiatif
untuk mengguna alat bantu mengajar seperti YouTube untuk menarik minat pelajar.YouTube
merupakan satu platform perkongsian video yang paling diminati ramai oleh pengguna internet.
Ini kerana terdapat pelbagai video yang boleh dikategorikan sebagai hiburan, pendidikan,
sejarah, sains, ekonomi, sejarah dan sebagainya ada di dalam YouTube. Di dalam pengajaran
bahasa Mandarin, penggunaan YouTube amat bersesuaian kerana terdapat pelbagai faedah
seperti pelajar boleh memainkan video tersebut berulang-kali untuk mendengar cara sebutan,
sebagai bahan tambahan mengajar kepada pelajar dan juga boleh memperkenalkan
kebudayaan masyarakat Cina.

